
Matthew 1:1

MATTHEW OTOHU TA
EVANERIA

Iesu ta ohihi amita javo ikerekari
(Luke 3:23-38)

1 Eto Iesu Keriso, embomeni ta orekari
embo amita ohihi amo David ra eto David
ta ohihl amo Abraham ra amita ke re
erevira. 2 Eto Abraham ta meni amo Isaac
ra eto Isaac ta meni amo Jacob ra, eto

Jacob ta meniundi amo Judah te amita
eambopo te 3 eto Judah ta meni amo Perez
te Zerah te ra eto enana ta e amo pamone

Tamar ra. Eto Perez ta meni amo Hezron
te Hezron ta meni amo Ram ra, 4 eto Ram
ta meni amo Aminadab te Ammadab ta
meni amo Nahshon te Nahshon ta meni
amo Salmon ra. > Eto Salmon ta ae Rahab
na meni Boaz ingena te Boaz ta ae Ruth na

meni Obed ingena te Obed ta meni amo
Jesse ra. 6 Eto Jesse ta meni amo King

David ra. Eto David na embo Uriah ta ae
umbuto be ikenu meni Solomon ingena.

7 Eto Solomon ta meni amo Rehoboam te
Rehoboam ta meni amo Abijah, te Abijah

ta meni amo Asa ra. 8 Eto Asa ta meni
amo Jehoshaphat ra Jehoshaphat ta meni

amo Joram ra, Joram ta meni amo Uzziah
ra. 9 Eto Uzziah ta meni amo Jotham ra,
Jotham ta meni amo Ahaz ra, Ahaz ta meni

amo Hezekiah ra. 10 Eto Hezekiah ta meni
amo Manasseh ra Manasseh ta meni amo
Amon ra, Amon ta meni amo Josiah ra.

11 Eto Josiah ta meni undi amo Jechoniah
te amita eambopo te ra. Eto iji aramiko te
enda Babylon embomeni na Israel embo
ga isoro eto embomeni umbuto enana ta
enda Babylon ta ere pahuatera.

12 Eto umbuto pambua amita ambota
embo Jechoniah ta ae na meni Shealtiel
ingena eto Shealtiel ta meni amo Zerub-
babel ra. 13 Eto Zerubbabel ta meni amo
Abiud ra, Abiud ta meni amo Eliakim te
Eliakim ta meni amo Azor ra. 14 Eto Azor
ta meni amo Zadok te Zadok ta meni amo
Akim ra, Akim ta meni amo Eliud ra. 15 Eto
Eliud ta meni amo Eleazar ra, Eleazar ta
meni amo Matthan te Matthan ta meni
amo Jacob ra. 16 Eto Jacob ta meni amo
Joseph ra. Eto Iesu amita javo Keriso ke
eora amita e Mary avo Joseph na jimbuna

(eto javo ‘keriso’ ta be amo ari sasapura

oreketo umbari embo). 17 Avo eto embo
Abraham eto pambuto David na kakane

ena mamone te meni undi te amo tapa
14 ra. Eto embo David eto pambuto enda
Babylon ta pambari iji te amo mamone te
meni undi te tapa 14 nei emina kakane
ena eto Babylon ta pambari eto pambuto
Keriso ta iji te amo mamone te meni undi
te tapa 14 nei emina kakane ena.

Mary na Iesu ingena amita ke
(Luke 2:1-7)

18 Eto Iesu Keriso ta ingari amo eingera,
Joseph na Iesu ta e Mary ga jimbuna rate
vahaita ae Ahihi Otohu na enu Mary urete
ena. 19 Eto Mary ta ivu Joseph na Mary

urete ena avo kito mana mana eto embo
javotoho amina Mary meni umbuto me

kiuja uje ae ue jimbari avo ondikari na
toasi uje ena.

20 Eto ainge hotembitinu Bada ta Anera
na eture ta amita degi puvuto ke einge
ena, “Joseph David ta ahije Mary no ae ra
amiga irari oju aojo amo Ahihi Otohu na
iketei urete etija. 21 Eto meni singa inga-
suja amina umo eonga amita embomeni ta
arisasapura avoeto orekau datoho iresora
avoeto amita javo ‘Iesu’ ikejo” ainge anera
na ena. 22 Eto ari erevi tapa amo Bada
na matu peroveta ta degi ari kajari einge
mitia, 23 “Eto kakara na teho urete eto
meni singa umbau amita javo Immanuel

aisora” eto Immanuel ta be amo “God
nango te iriuja” 24 Eto Joseph na eture ta

kito ereto Bada ta anera na ke ena avo agi
eto Mary umbuto amita bande ta ikena.
25 Eto enana besi eonga eonga evio meni
singa ingenu Joseph na meni ta javo lesu
ikena.

2

Tarama kiari embopo na enda nei ta eto
puvua

1 Eto da Bethlehem Judea enda ta King
Herod na titi jigina iji aramite Iesu e Mary
na ingena. Eto iji aramina tarama ta
hajire kiari embopo na enda nei Judea
ihane hena ta eto da Jerusalem ta pu-
vuto embomeni ta degi einge eto ingia.
2 “Judea embomeni ta King eha ingetija
amo naingere? amita tarama vitei kito

meni amita degi tumo te pain aisi puvera.”
ainge ijio ingia. 3 Eto King Herod na ingito
Jerusalem da embomeni te tapa osaga kia.
4 Avo eto King Herod na Judea embomeni
priests pepeni te ke pepeni kiari embopo
te ainge jage enu vahaita puvuo Judea
embomeni ta hondate ari embo keriso
degi nainge ingasuja avo eto inginu 5 ke
mine einge ea “Amina da Bethlehem enda
Judea ai ta ingasuja amita ke avo peroveta
na einge kajena, 6 ‘Eto da Bethlehem enda
Judea tajo ta umo da isapa rate embomeni
na umo javo ambu ke mane aisora, amita
be amo no jo ta eto titi jigari embo be
puvuresuja amina nau Israel embomeni
unduresuja’ ainge peroveta na kajena.”
7 Eto ainge eo Herod na ingito ondikari
na ke ikenu tarama kiari embopo puvuo
meni ta tarama iji deina bitina avo eto
inginu bitina iji avo harikeo enana ta degi
einge ena. 8 “Ungo da Bethlehem ta pam-
buto meni eto kogo eto jombure eto tamb-
uto egerembeto puvuto nau degi ta evujo
ingito pambuto meni avo jakeka ane.” Eto
ainge enu 9 enana king ta ke ingito amita
da toto pahue tarama matu bitinu kia
avo ehako kito eteteto pahuo tarama na
pambuto meni ingari ju ai hetena. 10 Eto
enana tarama avo Kkito tunga javotoho be
ue. 11 Bande jo ta toreto meni avo e Mary
ga mitinu kogue paunge teteri eto beto
meni jakeka ea. Eto meni ta hande ikasi
umbuto puvua avo hiriketo hande ikea
amo ‘gold’ te 1 gigi mune te jeune ainge
amite i mu mune te javo myrrh ainge ikea.
12 Rate enana egerembeto Herod ta degi
mane pambasora avo God na eture ta enu
ingia avoeto degi nei ta tiumbeto enana ta
enda ta pambua.

Herod na meni isasaraho tenu ambuvu-
Jekea

13 Eto tarama kiari embomeni pahuo
Bada ta anera na Joseph ta degi eture ta
puvuto ke einge ena, “Umo ereto Meni te
tohota e te umbuto Egypt enda ta sau sau
pambuto nau ke simba ejo. Herod na meni
erevi jombure eto tau amburoja uje ere
ua” ainge anera na enu. 14Joseph ingito

ereto meni te tohota e te umbuto mume te
Egypt enda ta pambua. 15 (-

Da Bethlehem ta meni singa isasaraho
avo teo ambuvujekea

16 Eto Herod na enana tarama kiari em-
bomeni ta ke sokova kito tumo pajire be

eto enu da Bethlehem eto da nei nei amita
engitita meni isasaraho teo ambuvujekea

amo tarama kiari embopo na Herod ta
degi tarama iji deina bitina avo hotembeto
enu meni isasaraho singa perekari amita
pajirari jua heriso eto amita tu ta avo pe
te teo ambuvujekea. 17 Eto ari erevi ae kiti
be Kkiti ta peroveta Jeremiah na ke einge
kajena, 18 “Enda Ramah ai ta embomeni
na si ijie ui ai ijio ingia amo Rachel na
amita meni undi avoeto si eria, eto tapa
irae pambari avo eto tunga osaga irae ari
ta ke mane ingesuja.” ainge Jeremiah na
kajena.

Joseph te Mary te meni lesu te na
egerembeto Israel enda ta pambua

19 (v 19,15a) Eto Joseph te Mary te meni
Iesu te ainge enda Egypt ta mitio Herod
ambunu Bada ta anera na eture ta Joseph
ta degi puvuto ke einge ena. 20 “Meni taro
amburoja uje uera matu ambuvujeketera

avoeto ereto Meni te tohota e te umbuto
enda ta pambujo,” ainge Anera na eture ta

ena. (v 15b) Ke avo ari amita Kkiti ta Bada
na peroveta ta degi enu einge kajena. “Na

nau Meni Egypt enda ta eto jage etena,”
ainge kajena.

21 Eto Joseph na Anera ta ke eture ta
ingito ereto meni te tohota e te umb-
uto Israel enda ta egerembeto pambua.
22 Eto Israel enda ta puvuto Herod ta meni
Archelaus na mamo ta besi umbuto Judea
enda King ena duru avo ingito ai irari joru
ena. Eto God ta ke eture ta ingina avo eto
patina ta pambuto umo enda tutumo javo
Galilee 23 amita da vahai javo Nazareth ai
mitiaetija amita ke avo peroveta na einge
kajea “amina Nazareth embo aisuja.”

3

John Bapataito ari embo na Iesu ta pu-
vurari degi enu tambu ena
(Mark 1:1-8, Luke 3:1-18, John 1:19-28)
1 Eto Iesu da Nazareth ta pajito mitinu
John bapataito ari embo na Judea enda
ojagatambu ai ke einge ijie onde katena,

2 “God ta titi jigari iji puvuto erehua
avo eto ungota ari sasapura avoeto osaga
kogue ungota jo aherekevu” ainge ena
3 amo peroveta Isaiah na einge kajena,
“Embo na ojaga tambu ta jage einge eria
‘Bada ta puvurari nununga evu. Amita
puvurari degi evu tambu ai’.”

4 Eto John ta bo asukari amo o camel tu
na ihirari avo asuketo pupurio hogana ari
tigito amita indari amo iruha te o boruga
te indiaetija. 5 Eto enda Judea embomeni
te Judea ta da peni Jerusalem amita em-
bomeni te embomeni umo Jordan engitita
mitiaetera ¢ amiga tapa John ta degi puvu-
tuhore enana ta ari sasapura harikitiore
John na umo Jordan ai ta bapataito ere
uatija. 7 Rate embomeni nei uhoho Phar-

isee embomeni te Sadducees embomeni
te John na bapataito aja puvuo John na

kito enana ta degi ke einge ena. 8 “Ungo o
koso o ra. Eto God na tumo eto ungota ari
sasapura ta hajire au kesova avo amuna
etei ingito puveve? Ungota ari sasapura
hariketo toasi puveva avoeto pambutoibe
javotoho euja aingeko evujo 9 eto ke erena
avo ingito ‘Abraham amo nangota mama
ra avoeto nango inonora’ ainge avojo, un-
gota degi erena be ingivujo. Eto God na au

atara erevi sariketo Abraham ta meniundi
asora amo inonora. 10Eto hogoro i susu ta

iketei mitia eto i be javotoho ae Kkito jeto
gosukau evekasuja. 11 Eto na ungo umo na
bapataito ere ona amo ungo jo aherekari

ta ate kitira ere ona. Rate embo nau
ambota puvuresuja amo nombo be sovera

te rate na sovera ambu ra. Na amita
utu goru houketo umbuto pambari inono

aera. Embo amina ungo Ahihi Otohu te
i bevere te na bapataito aisuja. 12 Eto
javotoho davore sapura davore sirikasi
nununga ere ua. Javotoho avo siriketo
amita harau ta ikasuja eto sapura siriketo
i ta ikau evekasuja, i amita seikari amo
iraera.” ainge John na ena.

John na Iesu bapataito ena

(Mark 1:9-11, Luke 3:21-22)
13Eto Iesu amo John na umo Jordan ai ta
bapataito aja Galilee ta eto puvunu 14John
na bapataito ari uje ae ue amita degi ke
einge ena, “Na inena bapataito aetea rate
umo do eto nane bapataito ana puve?”

15 Rate Iesu na ke mine einge ena, “God
na uje do aisuja avo tapa agi aisora avo
eto na bapataito aisoa” ke ainge enu John
na jo ahereketo Iesu bapataito enu 16 bitito
umo hora ta hetenu Utu pe hirikitinu God
ta Ahihi di dipo ainge Iesu ta hamo ta benu
kina. 17 Eto utu ta ke einge ingia “Emo osa
ari Meni nau na kito tunga javotoho ere
ona.”

4

Satan na Iesu ojagatambuta engekena
(Mark 1:12-13, Luke 4:1-13)

1 Eto Iesu amo Satan na engekaja Ahihi
Otohu na enu ojagatambu ta bitina 2 Eto
iji te mume te tapa 40 ainge indari indae
avo eto beuje kogunu 3 Satan na puvuto
Iesu einge engekena. “Umo God ta Meni
be kito koro erevi e bread sarikai.” ainge
enu 4 Iesu na ke mine einge ena, “Eto
embo na mane indari pere indie iresuja
rate ke tapa God ta pe ta eto puvuja amina
iresuja,” ainge ena. 5 Eto Satan na Iesu ga
Judea embomeni ta da Otohu Jerusalem ai
pambuto toreo Satan na enu Iesu temple
ene i be i ta pambuto hetenu 6 Satan na
ke einge ena, “Umo God ta Meni be Kkito
kekehuna eto be. God ta ke einge mitia,
‘God na amita anera au umo ingeni na

umbuto orereto beasora avoeto umo koro
ta utu mane tasoa’” ainge enu 7 Iesu na

ke mine einge ena, “God ta ke nei einge
mitia ‘Umo Bada God no mane engeka-
soa’” ainge enu, 8 Satan na lesu ga tiri
koso vahai ai ta bitito pahue enda tapa
eto amita sago kiari donda te avo Satan

na enu eture ta kiarako enu ° Satan na
ke einge ena, “Inena paunge teteri eto na

jakeka ijiro na donda erevi tapa inena
simba ao ikasona,” ainge enu 10 Iesu na
ke einge ena, “God ta ke einge mitia ‘Umo
no Bada God eonga jakeka ue agi aisoa’
avoeto, Satan, na toto pambu!” ainge enu
11 Satan na toto pahunu God ta anera na
puvuto Iesu undua.

Iesu enda Galilee ta pambuna
(Mark 1:14-15, Luke 4:14-15)
12 Eto John ikeo tipura ta torenu Iesu na
duru ingito enda javo Galilee ta pambuna
13 eto da Nazareth toto da Capernaum

amo Judea embomeni te ohihi heriso javo
Zebulon te Naphtali ta meniundi ta enda
ra. 14 Avo eto Peroveta Isaiah na ke einge
kajena amo ke be ra, 15 “Zebulon ta enda
eto Naphtali ta enda umo Jordan ovitiho
ta eva ta pambuora degi ai ta enda nei nei
embomeni na puvuto iriora. 16 Eto ai ta

embomeni mume ta mitiaetera amo usasa
peni vahai kia. Enana ambuvujekari em-

bomeni ta enda ta irarako ere uatera avo
iho vujarako ena,” ainge peroveta Isaiah

na kiti kajarira.

17 Eto Galilee ta pambuna iji aramite
Iesu na ke einge hande ere uatija, “God

na tohota embomeni siriketo umbuto titi
jigesuja avo iji auvetija avoeto ungota ari

sasapura toto jo aherekevu,” ainge Iesu na
ena.

Iesu na ambotani kiti umbuna

18 Eto Galilee hora ta isa ue Iesu na
umo o parari embo heriso Simon te amita

namei Andrew te avo kina. Eto enana
0 umbari bonga umo ta gosukeo bovunu

19 Jesu na kito enana ta degi ke einge ena,
“Ungo na ambo ambo ue have! Ungo o
ere paritova avo aingeto embo paravo avo
ano kesova,” 20 Ainge enu enana nei do
ae bonga toto Iesu ambo ambo ea. 21 Eto
hora ta pahue Iesu na embo Zebedee te
amita meni heriso James te John te e nga
jo ta arumbeto bonga perarari avo ihiritie
mitio kito jage enu 22 enana ta mamo te e
nga te toto Iesu ambo ambo ea.

Iesu ta ate poekari
(Luke 6:17-19)

23 Eto Iesu na Galilee enda ta_ tehue
Judea embomeni ta ke kasari bande tapa
toritie God na naingeto embomeni um-
buto titi jigesuja amita duru javotoho
hande ereuatija eto ambure embomeni
uei kokondikitiaetera. 24 Eto ainge pere
uei Syria embomeni te tapa na duru ingihe

enana ta ambure nei te nei te umbari
embomeni umbuto Iesu ta degi puvua.

Eto ambure embomeni amo nei ambure
jo memenga ari nei utu ingeni meni am-

burari nei ahihi sasapura na torari te
tapa umbuto puvutuhuore uoi kokondeki-
tiaetera. 25 Eto embomeni isapamane da
tapa ten umo ovitiho amita embomeni

te Galilee embomeni te Jerusalem em-
bomeni te enda Judea embomeni te umo
Jordan ovitiho ta mitiaetera embomeni te
tapa Iesu ambo ambo ere uatera.

5
Iesu na embomeni tiri hamo ta ate
poekena
(Luke 6:20-23)

1 Eto embomeni isapamane kito Iesu na

bitito tiri ta arumbenu amita ambotani
puvuo 2 itiketo ate poekitie ke einge ena,

3 “Eto embo amuna amita ahihi ta sovera
inono ae kito God na hondate aja penunu

eora embo avo God na titi jigihirou utu
ta vasiri te iresuja eto amita tunga javo-
toho be aisuja. 4 Eto embo amuna ari
sasapura avo eto si aisuja avo God na au
osaga irae au tunga javotoho aisuja. > Eto
embo amuna ‘na na’ ainge mane euja rate
God tumota euja amina enda tapa hoteto
umbasuja avoeto tunga javotoho aisuja.
6 Eto embo amuna ari javotoho pere kesi
uje peni vahai ere ua embo amita uje avo
God na au kesuja avo eto tunga javotoho
ere ua. 7 Eto embo amuna embo ta osaga
kito jo euja avo God na Kkito jo au hondate
aisuja avo eto tunga javotoho ere ua. 8 Eto
embo amuna jo vahai eto God agi eora
amina God kesora avo eto tunga javotoho
ere ora. 9 Eto isoro peiketo peka umbari

embomeni avo God ta meniundi ke aisora
avo eto tunga javotoho ere ora. 10 Eto

embo amuna ari javotoho ere ua avo eto

embomeni na ari nei te nei te na matu-
ainge taekeora embo avo God na titi jigihoi

iriuja avoeto tunga javotoho ere ua. 11 Eto
ungo na ke be eova avo eto embomeni na
no javo aro sapura ururou ke sokova nei
te nei te ijie ungota degi ta osaga ikasora
avo kito tunga osaga avojo. 12 Enana na
ainge nombo God ta peroveta tapa ta degi
ere uatera eto iji kombu te ungo na ari
jajavotoho isapamane hoteto umbasova
avoeto tunga javotoho be javotoho evujo.

Ungo enda ta aso te usasa tera
(Mark 9:50, Luke 11:33, 14:34-35)
13 Ungo enda tapa ta irirari aso ainge
gamo te ra rate aso ta peture beau irae
aisuja amo naingeto ehako peture au?

Amita pure irae avoeto enda ta kehi eore
beoi utu na haito jaevekeora.

14 Eto ungo enda tapa ta usasa ra. Eto
embo na tirli mende ta da kogombasora
amita titiha ari iraera embo tapa na ke-

sora. 15Eto embo na usasa unduketo mane
ovu to ta iketo gogovo aisuja rate i ta ekau

usasa ururou embo tapa kesora. 16 Ainge
nombo ungota usasa evu embo tapa kiore
eto ungota ari jajavotoho avo embomeni
na kogue God Mamo Utu ta iriuja avo
jakeka aisora.”

Moses ta ke pepeni avo ate poekena

17 Eto Iesu na ke nei einge ena, “Na
Moses ta ke pepeni te Peroveta ta ke ka-
jari te ano irae aja puvuone hotembarako
avojo. Na avoeto puvuraera te ke amita be
avo ano peni be au ungo ingova puvena.
18 Na ungo ta degi ke peni be avo erena
ingivujo! Eto iji kombu puvurae enda
te utu te mitirou God ta ke tapa Moses
ta ikenu kajena avo pere iresuja ke nei
vahal mane nei aisuja rate matu kajari
ainge inono ta irirou God na amita uje
tapa au irae au iji kombu ta puvuresuja.
19 Avo eto embo amuna God ta ke pepeni
isapa vahai be poekasuja rete nei embo
nei ke pepeni ano poekaja engekasuja God
ta titi jigari degi ai ta embo avo meni
isapa ainge nombo ambu aisuja rate embo
amuna God ta ke pepeni tapa jigama ue
embo nei jigama ara ate poekeuja embo
amina God ta titi jigari ai ta embo pajire
be aisuja. 20 Eto na ungota degi erena
Moses ta ke pepeni simba ari embomeni
javo Pharisee te ate poekari embomeni te
ta ari jajavotoho eora avo nembeto evujo.
Eto enana ta ari jajavotoho avo nembeto
ae amo God ta simba ari degi ai ta mane
be mane torasova.

Iesu na tumo eora ate poekena

21 Ungo matu ainge ingiova amo Moses
na ohihi ta degi ke einge ena. ‘Ungo mane
embo tavo amburesora eto ainge aisova
amo koto ta ganoka aisora’ ke ainge matu
ohihi na arira 22 rate ungota degi erena
embo amuna namei ta degi tumo aisuja
embo amo koto ta ganoka aisora. Eto
embo amuna namei ta degi ‘uta koan irae’
ke aisuja embo avo council na ganoka

aisuja. Eto embo amuna biso toro ke ijie
amita namei amo embo sapura ke aisuja

embo amina ari amita mine avo donda
sasapura gosukari degi ai ta 1 bevere ta

evekasi auvasuja. 23 Avo eto inena no
hande God ta degi umbuto puvuto pene
gaga ta tembasi ue no namei na no degi ta
tumo etija avo hotembeto 24 God ta hande
avo pene gaga engiti enda ta iketo pamb-
uto namei ga peka Kiti ejo, eto puvuto God
ta hande umbuto pene gaga ta tembejo.

25 Eto embo na umo koto ta ganoka aisi
ue ke au ingito mane koto simba aisoa
rate sau sau pambuto aja to ijie peka ejo
eto peka ae amo koto eto embo amina
umo judge ta ingeni ta ikau eto judge na
umbuto police ta ingeni ta ikau eto police
na umo tipura ta gosukaro toreto 26 mitie
no sapura ta mine amo isapa te peni te
ikitie iresoa.

Iesu na tiha paiha ate poekena

27Eto ke nei Moses ta kajari ai ta kogova,
amo ‘tiha paiha mane aisova’ ainge eora
Z8rate na ungo ta degi erena embo amuna
pamone kakara kito amita jo ta uje ue
hotembeuja amo jo ta tiha euja amo ari
sapura euja 29 avo eto no titi be hena
na au umo sapura aisoa amo kuruketo
gosukejo pambai. Amo javotohora no
hamo tapa hamo memenga kiari degi ta
mane pambasuja rate donda vahai avo
kiti ao iraesuja. 30 Eto no ingeni be na
au ari sapura aisoa kito ingeni avo tiuketo
gosukejo pambai amita be amo ingeni
amina au no hamo tapa amo memenga
kiari degi ta pambasuja avo eto javotoho
amo donda avo Kkiti gosukejo.

Pamone jimbuto toari amita ke Iesu na
ate poekena

(Matthew 19:9, Mark 10:11-12, Luke
16:18)

31Eto ke nei Moses ta kajari ai ta kogova
amo ‘Embo amuna ae toasi uje ue kito amo
ahari ta ari tapa avo kaeto ae ta ingeni
ta iketo toasuja’ ke ainge ijiore ingiova
32 rate na ungota degi erena. Eto embo
amuna amita ae amo tiha paiha ae rate
teho sio toau pambuto embo nei jimbasuja
pamone amite ivu eha amite tiha eto eora

eto ivu matu amina ae touja avo eto sa-
pura amo amitara.

Bada ta javo jigama eora ate poekena
33Eto ke nei ohihi na ijiore ingiaova amo

embo amuna ari do asi ke be na Bada
ta javo ta aisuja avo mane toasuja rate

aisuja amo Bada ta javo jigama etija avo
eto. 34 Rate ungota degi erena, eto inena
ke be pere aisi uje aisoa amo mane God
ta javo jigama ue aisoa rate javo no pere
avo jigama eto aisoa. Eto nei Utu ta javo
ta mane ke be aisoa amo God ta irari degi
avo embo. 35 Eto mane enda ta javo ta ke
peniaisoa amo God ta utu tembari avo eto.
Eto da Jerusalem ta javo mane jigama ue
ke peni aisoa amo God Mamo Utu ta king

ta da ra. Eto amo da no mane ra. 36 Eto
nei amo no siro tu ta javo mane jigama

ue ke peni aisoa, amita be amo ke peni
retemo isapa do aisoa amina no siro tu ta
Oove mane au parara rete mo mume aisuja.
37 Eto inena teho ‘aravora’ aisona ainge
rete ‘mane aisona’ ke ainge pere ijie eto
javo no pere avo jigama ejo. Eto javo nei
ta ke peni do aisoa ke ainge amo Satan ta
degi puvuja,” ainge Iesu na ena.

Ari sapura mine ikeora avo Iesu na ate
poekena
(Luke 6:29-30)

38 Eto Iesu na ke nei einge ena “Eto ke
nei Moses ta kajari ta eto ingiova amo ‘Eto
embo na titi teto kurukasuja amo mine
teto kurukasuja. Eto ti teto poekasuja amo
mine teto poekasuja’ 39 Rate na ungota
degi erena, eto embo na no degi ta sapura
do aisuja amo mine asi mane hotembasoa.
Eto embo na no ovo be hena ta tasuja
aherekejo ovo anga hena ta tai. 40 Eto
embo na no ombari asari umbasuja embo
amita degi no pohuketo evari te tapa ikejo.

41 Eto Rome ta isoro embo vahai na au
umo amita emo donda umbuto pambasoa

kito degi isapa koso nembeto pambujo.
42 Eto embo amuna no donda umbasi pe-
nunu au ingito amita ikejo. Eto nei teho
jigama aisi uje aisuja ikejo jigama ai.” ke
ainge Iesu na ena.

Kitoho embo osa ari avo Iesu na ate
poekena

(Luke 6:27-28,32-36)

43 Eto Iesu na ke nei einge ena “Ohihi na
eore ingiaova ‘ungo ta namei kamei avo
osa ue kitoho embo avo tumo evujo.” ainge
ijiaetera 44 rate na ungota degi ke einge er-
ena, ungota kitoho embo osa evujo eto tini
kambari embomeni avoembo pari evujo.
45 Eto ainge ue God Mamo Utu ta iriuja

amita meni undi be aisova. Amita be
amo God na ari ainge eoi iji na embo

sasapura te jajavotoho te tapa hondate
euja. Eto God na eoi ga na embo sasapura
te jajavotoho te ta degi beuja. 46 Eto ungo
0sa eora embomeni avo pere 0sa ururovo
God na ungota hande javotoho ikaja ke
mane hotembasova. Ungo tax umbari
embomeni uje ae eova rate enana te tapa
osa mine ara ari avo kiarira. 47 Eto ungo
na ungota namei kamei pere pekeova amo
ari javotoho manera. Enana God kiae
embomeni amite tapa ari ainge amo eora.
48 No Mama God Utu ta iriuja amina ari
javotoho pere euja avo eto ainge nombo
ari javotoho pere ue irivujo.”

6

Hande naingeto ikasora avo Iesu na ate
poekena

1 Eto Iesu na ke einge ena, “Ungo ari ja-
javotoho embo na ungo jakeka ara enana
ta titi ta koto mane aisova. Eto ungo ari
jajavotoho embo na kiora araha tambuta
aisova amo ungota God Mamo utu ta iriuja
na no ari ta mine javotoho mane ikasuja.
2 Amo enana God jakeka pe na eora te jo te
tapa ae embomeni donda ambu embo ta
degi hande ikasi ue kito ‘church’ jo ta da
tambuta huin huintie ikeora ainge avojo.
Eto ari ainge ta mine amo embomeni na
koto jakeka ara uje eora. Eto ungota degi
ke be na erena enana ta ari jajavotoho
ta mine matu umbere irae etija God na

hande nei mane ikau umbasora. 3 Rate
ungo hande ikasi ue kito embo nei avo

kioro ondikari na ikevujo 4 eto ainge amo

no hande do ondikari na ikasoa eto no ari
javotoho do ondikari na ere oa amo no

Mama God na kito no ari ta mine javotoho
ikasuja.” ainge Iesu na ate poekena.

Pari naingeto aisora avo Iesu na ate
poekena
(Luke 11:2-4)

5 Eto Iesu na ke einge ena “Eto ungo
pari asi ue kito embo pari hamo na eora
aingeko avojo. Enana amo embomeni na
kito jakeka ara God ta jakeka ari bande jo
ta eto degi peka ta araha tambuta ereto
heteto pari eora eto ari ta mine amo embo
na kito jakeka eora avoeto ungota degi
erena, enana ta ari ta mine matu umbere
irae etija. ¢ Rate ungo God ta degi pari
aisi uje aisova kito ondikari na ungota
bande jo ta toreto bokiri ahureketo ungota
Mama God ta degi penunu evujo eto un-
gota Mama na ondikari na do aisova avo
kito mine javotoho ikasuja. 7 Eto enana
God kiae embomeni na God be ingoja ke
sio sao koso vahai be ijie pari eora 8 ainge
avojo. Amita be amo ungo penunu ae
pekota ereva amo ungota osaga deire un-
gota Mama God na matu kiarira 9 avoeto
pari ta ke einge ijie evujo: Mama nangota,
10 Utu ta irioa javo no otohu aisora Utu ta
titi jigihoe uje no eora ainge nombo enda
ta ikejo puvuroi. 11 Nangota indari ikejo iji
hekeri ta 12 eto embomeni na nangota degi
ta do sasapura eora avo hotembeto tora
ainge nombo nangota ari sasapura inena
hotembeto tojo. 13 Engekari ta nango kiti
umbaojo, eto sapura ta nango oreke (Eto
no jekahoka te sovera te usasa te datoho
iresora Amen.)

14 Eto ari sasapura hotembeto toari
amita be amo eingera, eto ungo na embo
ta ari sasapura hotembeto toasova ainge
nombo ungota Mama God utu ta iriuja
amina ungota arisasapura hotembeto toa-
suja. 15 Rate ungo na embo ta ari sasa-
pura hotembeto toae amo ungota Mama
na ungota ari sasapura mane hotembeto
toasuja.” ainge Iesu na ate poekena.

God ke be ijie donda ajirekeora avo Iesu

na ate poekena
16 Eto Iesu na ke nei einge ena “Enana
hamo na pere God tumotepain ari em-
bomeni na indari ajireketo tombu amisa

na kuteto umo kutae teho iriora amo
embo na kito jakeka ara eora avoeto un-

gota degi erena enana ta ari javotoho ta

mine matu umbere irae etija eto nei mane
God na ikau umbasora ari ainge avojo
17 Rate ungona indari ajirekasi uje eto
kito amo umo kutitie siro suvari ue evujo.
18 Eto ungota Mama God vahai ungoga
iji tapa iriuja amina ungota ajirekari avo
ondikari na kito ungota hande javotoho
ikasuja.” ainge Iesu na ate poekena.

Donda umbuora avo Iesu na ate
poekena

(Luke 12:33-34)

19 “Ungo enda ta donda hamo ta hamo
ta umbavojo amita be amo ungota hajae
vajae avo soan na kahumbeuja ain tim-
basuja, eto pegene embo na bande pejeto
umbasora. 20 Rate God ta degi ta avo soan
irae, ainirae pegene embo irae avoeto God
ta irari degi ai ta hajae vajae nununga
evujo. 21 Eto no donda irari degi ai ta no
jo te hotembari te tapa iresuja.

No hamo ta usasa
(Luke 11:34-36)

22 Eto no titi amo no hamo ta usasara.
Avo eto no titi javotoho na au no hamo

tapa amo usasa pere aisuja. 23 Rate titi
javotoho ae amo hamo tapa amo mume
pere aisuja eto jo te tapa mume kambu-
joro aisuja.

Indari ombari asari ta ke Iesu na ate
poekena

(Luke 16:13, 12:22-31)

24Eto embo vahai amina embo heriso ta
ke agi ari haite manera. Amina vahai osa

ue nei tumo aisuja eto embo nei amita ke
agi ue nei amita ke uje ae aisuja eto ainge
nombo inena iji vahai amina God ta ke te
koro ta ke te agi ari haite manera.

25 Avo eto na ungota degi erena. Ungo

do indito iresova eto do asuketo iresova
avo hotembu hotembu avojo, eto no irari

amo indari pere mane eto no hamo amo
asukari pere manera. 26 Di i ta pambuora
avo kivujo. Enana donda be koveto tureto
umbuto harau ta mane ikeora rate ungota
Mama Utu ta iriuja amina enana ta indari
ikeoi indiora. Rate embo avo God ta degi
peni bera eto di avo peni be manera.
27 Eto embo na hotembari isapamane na
au amita enda ta irari iji koso mane aisuja.
28 Ungo bo naingeto asukaeteve avo eto

mane osaga kesova rate i buji ove nei
te nei te mitera avo kogue hotembevujo.
Enana pure ae eto bo kembae 29 rate
donda embo be King Solomon amita bo
asukari amo i buji emita kiari sago javo-
toho ainge manera. 30 Rate God na i buji
ta degi bo asukari javotoho ikeuja eto iji
nei amo karaun eto enda ta beuja, rate
ungo i vuji mane ungo embo avo eto God
na ungota degi asukari mane ikaute? Rate
ungo God tumo ta be ae eova. 31 Avo eto os-
aga kogue ‘Do asukaro’ ainge avojo. 32 Ke
ainge amo God ke be ae embomeni na pere
eora rate ungo donda ainge jigama eova
amo ungota Mama God matu kiarira 33avo
eto kiti be kiti amo God ta javotoho ari titi
jigariavo jombure evujo eto amina ungota
indari donda te irari donda te unduresuja.
34Tji vahai vahai amita osaga amo inono
ra avo eto evito osaga do puvuresuja avo
mane hotembasova. Do puvuresuja avo
evito kito aro tambu aisuja.”

7

Embo nei ta ari sapura urumbari avo
Iesu na ate poekena
(Luke 6:37-38,41-42)
1Iesu na ke einge ena, “Umo embo nei
ta ari sapura mane urumbasoa 2 eto ainge
aisoa amo ainge nombo God na no degi
ta aisuja. Eto embo nei ta ari urumbasoa

amo God na ari no avo no urumbari ta
hajire avo au kesoa. 3 Eto ungota namei ta

ari sapura isapa i sirivo ainge titi ta mitia
avo ere kogova rate ungota ari sapura
peni amo i uhu ainge titi ta mitia avo do
eto kiae ere ove? 4 Eto namei ta degi ‘no
titi ta 1 sirivo mitia kondikano?’ ke ainge
ijie ungota titi i uhu na peiketija avo eto
naingeto avo? > Ungo ari sapura ondiketo
ke sokova ari embomeni eto ungo ta ari
sapura i uhu ainge titi ta mitia avo kiti
umbavo irae au javotoho na kon kon eto
kogue namei ta sapura isapa i sirivo ainge
titi ta mitia avo kondikevu.

6 Eto God ta ke amo Otohu avo eto God
ta ke ingito ke be ae embomeni ta ikavojo

enana ino o ainge hotembari irae avoeto
enda ta hatikaro sapura ururou jandi-
reketo ikari embo kambuto hevasuja.”

God ta degi penunu ara Iesu na ate
poekena
(Luke 11:9-13)

7 Eto Iesu na ke ijie einge ena, “Pe-
nunu ijiro ikau umbasoa, jombure ururo
ikau kesoa, bahihiri ururo God na pe
umo embo hirikasuja. & Amita be amo
embo amuna penunu aisuja amita degi
God na ikasuja eto jombure aisuja embo
amina tambasuja eto embo amuna bahi-
hiri aisuja God na pe hirikau embo amo
torasuja. 2 Ungo nei nei meni hatira te ra.
Eto no meni na no degi ta bread penunu
aisuja amo atara amita degi mane ikasoa
10 eto umo o penunu aisuja amo o koso o

mane ikasoa. )
11 Ungo embo sasapura rate naingeto

ungota meniundi ta degi hande javotoho
ikasova avo ungo kiarira. Eto ungota
mama Utu ta iriuja amo hande embo be
avo eto embo na amita degi penunu au
javotoho pere ikasuja. 12 Eto Moses ta ke
pepeni tapa te peroveta ta ate poekari tapa

te amita ke susu be amo erevira. ‘Eto
inena embo na ari javotoho do ao kesi uje

ere ua avo pere amita degi ejo kioi’.”

Eto embomeni na degi peni toto degi is-
apa ta pambasora avo Iesu na ate poekena
(Luke 13:24)

13 “Eto ari sapura embomeni ta evekari
degi amita pambari degi ai ta embomeni
isapamane pahuore mimiseko euja ai ta
pambavojo 14 rate degi pe isapa orare pe
timbari avo jombure eto kito aita jeneki
honeki ue pambuvujo. Amita tutumota
irari datoho tambasova.

Embo ta ariamo i ta be aingera avo Iesu
na ate poekena
(Luke 6:43-44)

15 Eto embo nei nei na God ta ke hande
ue ate poekari sokova aisora avo eto be

kogue irivujo. Ungo God ta undurari
0 ‘sheep’ aingera eto enana o sheep ta
ando asuketo puvuresora rate enana ta
jota amo isoro o ra. 16 Avo eto enana

amunure avo enana ta ari na harikau
kesova ke amita be amo eingera. Esi aniso

ai ta hombare be mane umbuora eto nei
i koririva ai ta oga mane imbuora. 171

javotoho na be javotoho euja eto i sapura
na be sapura euja. 18 Eto nei indari i ta

indahu mane puvuresuja eto indahu i ta
indari javotoho mane puvuresuja 19 rate
indahu i kito tapa andage eto jaro beto
evekasuja. 20 Eto ainge nombo enana

God ta ke sokova tirari embomeni ta ari
na harikau enana amunure avo ungo be

kesova.

Bada na ‘Na umo kiaera’ aisuja
(Luke 13:25-27)

21 Eto nau degi ta ‘Bada, Bada’ ijirari
embomeni nei uhoho na God ta simba
ari degi ta mane torasora rate God Mama
Utu ta iriuja amita ke agi eora embomeni
amina pere torasora. 22 Eto ari sirikari
iji puvurou embo isapamane na nau degi
ta ke einge aisora, ‘Bada, Bada dago javo
no ta God ta ke hande eora, eto ahihi
sasapura kurumbeora eto sovera no na ari
nei te nei te ere ovora.’ ke ainge aro ingito
23 ke mine enana ta degi einge aisona,
‘Na ungo kiaera. Ungo ari sasapura em-
bomeni avo eto ke nau agi ae ere ovova
toto beto pambuvu,’ ke ainge aisona.”

Bande heriso gerikari embo amita hihi
(Luke 6:47-49)
24 “Avo eto embo amuna ke nau ingito
agi aisuja embo amo kiari embo bera

eto_embo_amina bande karu hamo ta
gerikenu 25 ga beto umo muenga puvu-

tuhunu pisara pajire puvuto bande tena

rate burereketo beae amita be amo koro
hamo ta avo eto. 26 Eto ke nau ingito agi

ae embo amo embo amita hotembari irae
bande hora ta gerikenu 27 ga beto umo

muenga puvutuhunu pisara pajire puvuto

bande koheketo benu umo na_ umbuto
pambuna.” ainge Iesu na ate poekena.

Tesu amo kiari embo bera
28 Eto ke erevi tapa enu irae enu em-

bomeni tapa tiri ta areto mitia amina ke
avo ingito mani mini ea. 29 Amita be amo
Iesu ta ate poekari amo enana ta ke pepeni
kiari embomeni ta ke ainge mane kiari
embo be na ate poekitia ainge ea.

8

Iesu na enu embo kondena
(Mark 1:40-45, Luke 5:12-16)
1 Eto Iesu tiri ta_eto vovunu embo na
ambo ta oroviketo bea. 2 Eto embo vahai
huika na andirari avo eto osaga kogue

Matthew 8:13

mitiaetija amina puvuto paunge teteri eto
Iesu ta degi ke einge ena, “Bada, umo uje
eto kito ejo ando nau javotoho ai.” ainge
enu Iesu na, “Na ainge uje ere ona.” 3 eto
amita ingeni jujuruketo tame ue ke einge
ena, “Umo javotoho e.” ainge enu embo ta
ando javotoho enu 4Iesu na ke einge ena,
“Inge! embomeni ta degi mane ao inge-
sora, rate titi tambu eto pambuto priest ta
degi ejo no ando javotoho kito embo tapa
au ingore eto Moses ta ke pepeni agi ue
God ta hande pene gaga ta ikejo.”

Rome ta isoro titi jigari embo ta pure
embo vahai avo Iesu na enu kondena

(Luke 7:1-10)

5> Eto Iesu na da Capernaum ta pahunu
Rome ta isoro titi jigari embo vahai avo
tambunu penunu einge ena, ¢ “Bada, nau
pure embo vahai na ambure umbuto isari
irae bande jo ta sereketo memenga te
osaga kogue mitia.” ainge enu 7 Iesu na
ingito ke einge ena, “Aravora, na pamb-
uto embo avo ano kondasuja,” ainge enu,
8 “Bada, ainge manera,” ena, “Na embo
sapura avo eto nau bande ta mane torasoa
rate ai mitie pe na ejo nau pure embo
kondai. Amo eingera. 9 Namo te tapa
nau embo okose ta sovera jigama ue pure
eona avo eto na nau isoro embo ta degi
pambu aisona pambasuja eto nei ta degi
hae aisona huresuja eto nau pure embo
ta degi einge e aisona aisuja avo eto ainge
nombo ejo kondai.” 10 ke ainge enu Iesu
ingito mana mana eto embomeni amita
ambota ere puvutuhua ta degi ke einge
ena, “Na ungota degi erena, embo emina

na tumota be ere ua. Na Israel enda
ta Israel embo eingeko tambaera 11 eto

ungota degi ke be erena God ta degi ta
pondo iji puvurou sose embo ihane embo
na puvuto Abraham te Isaac te Jacob te
ga pondo aisora. 12 Rate enana Israel
embomeni avo God ga irora javero ikena
rate umbari uje ae eora avoembo God na
gosukau araha ta pambuto mume ta mitie
si ijie ti kakambuketo kiroro Kkiroro ijie
iresora” 13 Ke ainge Iesu na embomeni ta
degi eto isoro titi jigari embo ta einge ena,
“Umo pambujo. Umo do tumota ere oa avo

ano kesoa.” ainge enu embo amita pure
embo na iji amina kondena.

Iesu na embomeni isapa mane kokon-

dekena
(Mark 1:29-34, Luke 4:38-41)

14Eto Iesu na Peter ta bande ta pambuto

Peter ta imboti ambure hamo bevere unu
besi ta sereketo mitinu kito 15 ingeni ta

tame enu hamo bevere irae enu ereto
Iesu indari undunu indina. 16 Eto mume
sihukitinu embomeni na ahihi sasapura

na torari embomeni isapamane umbuto
[esu ta degi puvua. Eto Iesu na amita
ke na ahihi sasapura kurumbenu pahuo

ambure be avo enu irae enu kokondekea.
17Eto ari ainge aisuja amo Peroveta Isaiah

na matu Kkiti ta einge kajena, “Amina nan-
gota memenga osaga ambure tapa umb-
uto pambasuja.” ainge Isaiah na kajena.

Ambotani nei uhoho na jo tapa na Iesu

ambo ambo aera
(Luke 9:57-62)

18 Eto Iesu na embo isapamane areto
mitio kito umo jiroromba ovitiho ta pam-
basi uje eto ambotani ta degi ke enu e nga
nununga eto pambasi uo 19 Judea embo
ta ke pepeni ate poekari embo na Iesu
ta degi ke einge ena, “Ate poekari embo.
Umo nainge pambasi ere oe avo na umote
pambasi nununga ere ona.” ainge enu
20 Tesu na ke mine einge ena, “O koropu
na enda koveto to ta iriuja eto di na nga
iketo iriuja rate embo ta Meni sereketo
evari degi iraera,” ainge ena. 21 Embo

nei amo lesu ta ambotani vahai amina ke
einge Iesu ta degi ena. “Bada, na pamba-

sona te kiti pambuto nau mama ambija
avo koveto ungote pambane.” ainge enu
22 Tesu na, “Na ambo ambo ue hae, ahihi
amburari embo na ungo eonga hamo am-
burari embo kovasora.”

Eto Iesu na enu pisara te eva piri te jamo
ena
(Mark 4:35-41, Luke 8:22-25)

23 Eto Iesu na amita ambotani ga e nga
ta bitito pahuo 24 pisara pajire be puvuto
umo ta tenu piri peni vahai puvuto e nga
jo ta overekenu huhurumbeto beasi unu
Iesu e nga jo ta evo unu 25 amita ambotani
pambuto ujeo erenu, “Bada, nango sari
ara ere ua, nango hondate e!” ainge eo

11 Matthew 9:2

26 Tesu na, “Ungo do oju ere ove? Ungo
na be tumota ae avo eto oju ere ova.” Ke
ainge eto ereto pisara te eva piri te ta degi
jamo ara ke enu eva jamo eto bisi bisi ena.

27 Eto embomeni na kito mani mini eto
“Embo emo do aingere? Pisara te eva te

na amita ke agi eto jamo etera,” ke ainge
ea.

Eto Iesu na embo heriso ahihi sasapura
na andirari enu javotoho ea
(Mark 5:1-20, Luke 8:26-39)

28 Eto umo ovitiho ta pambuto degi javo
Gadara ai ta puvuto Iesu na embo heriso
ahihi sasapura na andirari avo eto embo
ikari sape ari panga pe ai ta mitiaetera
avo tambuna. Eto isoro embo avo eto
embomeni na degi aita isa pambae joru

ere uatera. 29 Eto ahihi sasapura na Iesu
kito gagaha ijie einge ea, “God ta Meni
umo nangota degi do ao? Nango iji kombu
te memenga kesora iji avo puvurae Kkiti ta
nango ta hajire ikaote?” ke ainge 30 eto
enana ta engitita o ohu isapamane mitio
kito 31 Iesu ta degi penunu einge ea, “Eto
umo nango kurumbasi uje eto kito kurum-
bejo o ohu oromita jo ta pambare,” ainge
eo 32 Iesu na, “Ungo pambuvu” ainge enu
0 ohu ta jo ta pambuo o tapa na heti i
ta eto umo joremba ta beto umo ta indito
sasari ea. 33Eto o ohu ta simba ari embopo
na ari avo Kkito tutuveto da ta pambuto
ahihi sasapura na andirari embopo ta degi
vasiri do puvuna avo tirio ingia, 34 eto
da embomeni tapa na Iesu kesi uje eto
pambua. Eto pambuto kito Iesu enana ta
degi avo toto pambaja ke ea.

9

Iesu na utu meni-amburari embo enu
kondena
(Mark 2:1-12, Luke 5:17-26)
1Eto Iesu na e nga ta bitito umo ovitiho
ta pambuto amita da ta puvuna. 2 Eto

embo vahai utu meni-amburari avo eto
besi ta serekari mitiaetija avo embomeni

na umbuto Iesu ta degi puvuo enana be

tumota ere ua avo Iesu na kito utu meni-
amburari embo ta degi ke einge ena, “No

ari sasapura avo hotembeto ere toturitona
avo eto tunga javotoho e.” ainge enu,

3Judea embomeni ta ke pepeni kiari em-
bopo na amita ke ingito ungo eonga ke
mine ara ea, 4 Eto enana ta hotembari do
ere puvutohua avo Iesu na kito enana ta
degi ke einge ena. “Ungota jo ta hotembari
sapura do eto ere puvutohoi? 5 Ari haiteko
davore? Eto embo na no ari sasapura ere
toturitona aisuja amo ari ngahia retemo
embo na umo kondeto ereto pambu aisuja
amo ari ngahia re? ¢ Ungo ke be ae ere
ova avo eto God na embo ta Meni ta degi

sovera ikari amina enda ta embomeni ta
ari sasapura hotembeto touja avo ungo

ke be ava ari erevi aisona,” ainge enana
ta degi eto hapereketo utu meni-amburari
embo ta degi einge ena, “Ereto no besi
siriketo umbuto bande ta pambujo,” ainge
enu, ’ ereto bande ta pahunu & embomeni
na Kkito joru ue God na embo ta degi
sovera isapamane ikena avo hotembeto
God jakeka ea.

Iesu na Matthew umbunu ambo ambo
ena
(Mark 2:13-17, Luke 5:27-32)

9 Eto Iesu na degi avo toto pahue embo
ta tax sirikari embo javo Matthew avo
pure ari besi ta arumbeto mitinu Kkito
ambo ambo aja ke enu Matthew ereto Iesu

ambo ambo ena. 19Eto Iesu na Matthew ta
bande ta indie mitinu tax sirikari embopo

te Moses ta ke pepeni poekari embopo te
na puvuto Iesu te amita ambotani te ga
arumbeto indie mitio, 11 enana Pharisees
embomeni na ari avo Kkito Iesu ta amb-
otani ta degi einge eto ingia, “Ungota ate
poekari embo na do eto embo sasapura ga
ere indei?” 12 ke avo ijio Iesu na ingito
mine einge ena, “Doctor na ambure um-
bae embomeni ta degi mane pambuja rate
ambure umbari embomeni ta degi pere
pambuja. 13 Eto God ta ke kajari ta einge
mitia, ‘Ungota o teto pene gaga ta tembari
avo na uje ae rate ungo embomeni kito
jo ururou osa ava uje ere ona.” ke amita
be avo deire pambuto ungo eonga siriketo
kivujo. Na puvuto embo jajavotoho mane
rate sasapura avo ano kokonjeketo God ta
degi puvurora oru ue ere ona.”

Ajirekari be avo Iesu na ate poekena
(Mark 2:18-22, Luke 5:33-39)

14 Eto John bapataito ari embo ta am-
botani nei uhoho na Iesu ta degi pu-
vuto einge eto ingia, “Enana Pharisee em-
bomeni te nango te ungotenau ari matu
avo eto matuainge donda ajireketo eora
rate do eto ambotani no na donda ajirekae
teho iriore?” ainge eo 15 Iesu na ke mine
einge ena, “Eto embo na kakara jimbuto
pondo aisuja amo amita namei kamei na
ajirekari hotembae tunga javotoho na in-
diora rate embo pambasuja amo namei
kameil na osaga kogue indari ajirekasora
ainge nombo na irae asona iji puvuto ere
hua amikote enana osaga kogue indari
ajirekasora.

16 Eto ari mamatu ta ari amo bande sisi
ainge pasarira. Eto embo na sisi eha ojeto
kaeto hirasuja amo iji na kajau giroro eto
tohekasuja, ehako ga beasuja. 17 Eto nei
amo kae harau gogore na jasari ai ta kae
tureto mane ikeora burereketo beasuja
avo eto harau eha geriketo tureto ai ta
ikasuja amo javotoho na iresuja.”

Iesu na Judea ta embo okose ta iae matu

amburari avo enu vasiri te erena
(Mark 5:21-43, Luke 8:40-56)

18 Eto Iesu na ke ainge ijie mitinu Judea
ta embo okose vahai na amita degi puvuto
paunge teteri eto ke einge ena, “Nau iae
eha ahoi umo pambuto ingeni tembao
vasiri te eraja ere puvutuhona.” ainge
enu 19 [esu te amita ambotani te amiga
pambua. 20 Eto degi ta pahuo pamone
vahai amo jua tapa 12 amita jo ta sasaga
ere vovuatija amina Iesu kito 21 einge
hotembena, “na amita bo tame aisona
amo kondasona,” ainge hotembitie kuhota
puvuto amita bo petiki ta tame unu 22 Iesu
egerembeto kito ke einge ena, “Nau iae
tunga javotoho ejo. Umo na tumota be ere
oa avo eto kondasoa,” ainge ijinu amikote
pamone amo kondena.

23 Eto Iesu na Judea ta embo okose
ta bande ta puvuto torenu bijapuri ari
embomeni puvuto sisi sasi ijie mitio kito
24 “Ungo araha ta pambuvu! Kakara emo
aburaera teho evo ere ua,” ainge enu
enana ke avo ingito kege ganini eo. 25 Iesu
na enu tambuta pahuo kakara sereketo
mitina ai ta toreto amita ingeni ta jiginu

vasiri te erena 26 Eto ari ainge ena amita
duru avo enda embomeni tapa ingia.

Iesu na titi kuru ari embo heriso enu titi
kundeto kia _
27 Eto Iesu na degi avo toto pahunu

titi poan ari embo heriso na duru ingito
itiketo Iesu ambo ambo eto gagaha ijie ke
einge ea, “David ta Meni, nango ta osaga
kito jo e!” ainge ijio 28 Iesu bande jo ta
torenu titi poan ari embopo ambota toreo,
Iesu na enana ta degi einge eto ingina,
“Eto ungo hotembiteva amo na ungota titi
hirikari haite avo hotembitevete.” ainge
enu “Bada, nango ainge ere hotembitera”
ke ainge eo 29 lesu na enana ta titi ta
tame ue ke einge ena, “Ungo ke be do
ereva ainge puvuresuja,” ainge ijinu 30 titi
hirikenu kia. Eto Iesu na enana ta degi ke
ngahia na einge ena, “Ari erevi embo nei
ta degi mane avo ingesora,” ainge ena.

31 Rate enana Iesu ta ke agi ae eto pam-
buto enana ta embomeni tapa ta degi eo
ingia.

Iesu na enu ke ambu embo itiketo ke ena

32 Eto titi kuru ari embo ta titi hirikenu
pahuo embo vahai ahihi sapura na torari

avoeto ke ambu mitiaetija avo embomeni
na umbuto puvuo 33 Iesu na ahihi sapura
kurumbenu pahuo embo amo itiketo ke

enu embomeni na kito mani mini eto ke
einge ea, “Nango ari einge Israel enda ta

kiae pekota ari erevi ere kogora.” ainge

ea 34 rate enana Pharisee embomeni na
kito ungo eonga ari ainge avo asi ue

Iesu ta degi tini kambari ue ke einge ea,
“Amo ahihi sasapura ta okose na amita
sovera ikeuja avoeto ahihi sasapura ere
kurumbitia.”

Iesu na embomeni kogunu jo ena
35Eto Iesu na da tapa ta tehue Judea em-
bomeni ta giu ari bande amita duru javo-
toho avo hande ue embomeni ta memenga

ambure enu irae ena. 36 Eto embomeni
hamo mine umbae ue osaga neite neite

kogue mitiaetera avo Iesu na kina rate
hondate ari irae o sheep simba eora embo
aingeko irae Kkito jo ena. 37 Avoeto amita
ambotani ta degi ke einge ena, “Be na
pupusumbeto sari ere ua rate ondeto um-
bari embo isapamane mane 38 avoeto i be

mamo ta degi penunu evujo pure embo
nei ikau be ondare.” ainge Iesu na ena.

10

Iesu na apostel tapa 12 umbuna
(Mark 3:13-19, Luke 6:12-16)
1Eto Iesu na amita ambotani 12 jage enu
vahai ta puvuo enana ahihi sasapura ku-
rumbara ambure nei te neite aro irae aja
sovera ikenu umbua. 2 Apostel 12 amita
javo amo erevira: kiti amo Simon Peter te
amita namei Andrew te ra, nei amo embo
Zebedee tameni heriso James te John te ra,
3 eto nei amo Philip te Bartholomew, eto

nei amo Thomas amite matu tax umbari
embo, javo Matthew amite ra, eto nei amo

Alphaeus ta meni James amite Thaddaeus
te ra eto 4 nei Simon ra (embo amita jo va-
hai embomeni na Rome ta gavamani isoro
na taekasiuje ea.) eto embo nei amo Judas

da Kerioth embo te amina Iesu umbuto
isoro embomeni ta ingeni ta ikena.

Apostel 12 amina pure ara ikenu pam-

ua
(Mark 6:7-13, Luke 9:1-6)

5 Eto Apostel 12 avo Iesu na ikenu pam-

basi uo onde katari ke einge ena, “Ungo

enda nei embo ta enda ta mane pam-

basova eto Samaria embomeni ta da ta
mane pambasova 6 rate Israel embomeni

0 sheep na maine pambarako ere ora
amita degi pambuto 7 ke erevi hande
evujo. ‘God na tohota embomeni siriketo
umbuto titi jigesuja iji puvuto ere hua’
ainge ijie 8 ambure umbari embomeni
evujo kokondekare eto amburari amite
tapa evujo vasiri te erare eto hamo ta
ambure nei te nei te tapa avo evujo hamo
javotoho are eto ahihi sasapura kurumbe-
vujo pambare. Eto ungo sovera umbeva
amo koro ikae teho umbeva aingeto koro

umbari mane hotembasova rate embo
hondate ari javotoho evujo. 2 Ungo koro

tapa mane juruketo umbuto pambasova
10 eto nei ombari asari te utu goru nei
te eti savo te tapa mane umbuto pam-
basova, amita be amo ungo pure javo-
toho aisova avoeto embomeni na ungo
unduresora. 11 Eto ere pahuma da ta pu-
vuto toravo embo javotoho amuna ungo
peketo unduresi aisuja amita bande ta

toreto mitima pure irae au pambasova.
12 Eto bande ta toreto ‘Peka ungota degi
iroi’ ainge evujo. 13 Eto bande amita
embomeni na ungo osa ue pekasora amo
javotoho ari enana ta degi iresuja rate
enana ungo mine pekae asora amo ungota
javotoho ari enana ta degi iketeva avo
taekevujo 14 Eto da damina ungo pekae
osa ae aisora eto ungota ke ingari uje ae
aisora amo ungota utu oniho jaevekevujo
beau toto pambuvujo. 15 Na ungota degi
ke be erena, iji kombu ari sirikari iji te
da ungo pekae aisora amita embomeni
ta degi God na hajire ngahia be ngahia

na ikau da Sodom_ te Gomorrah te ta
embomeni na isapa kesora aingeko mane

kesora.

Memenga osaga kiari iji puvuresuja
(Mark 13:9-13, Luke 21:12-17)

16 Ingivujo! Ungo ikari embo nanena
ungo o sheep umbuto kitoho o ta ikarako
ere ona avoeto ungota pambari degi jireki
poeki eto kogue siro jigama ue ari sasa-
pura tapa hotembae pambuvujo. 17 Eto
be kivujo. Embomeni na ungo andito
umbuto ikaro koto ta hetasova nei Judea
ta giu ari bande ai ta ungo esi na ejembaro
memenga kesova. 18 Eto na avoembo
embo na ungo kings te enda titi jigari
embopo te ta titi ta ganoka ae ikaro heteto
ke nau tapa avo avo ingesora. 19 Eto
ungo koto asora iji te ke do aisova eto ke
naingeto aisova avo hotembavojo. Iji am-

ina ke do aisova amo God na ikau aisova
20 Eto ke hande aisova amo ungota mane

aisuja rate ungota Mama God ta Ahihi na
ijirou pe no ta eto puvuresuja. 21 Eto iji pu-
vuresuja amikote embo na namei kitoho
embo na taro amburora enana ta ingeni
ta iketo toasora ainge nombo mamone na
meniundi ta degi aisora. Eto meniundi

na ereto emone mamone Kitoho embo na
taro amburoja iketo toasora. 22 Eto ungo

nau javo vahai avoeto embo tapa na ungo
ta degi tini kambari aisora rate sovera eto
irirovo tutumota God na ungo orekasuja.
23 Rate da vahai na au memenga kesova
da avo toto oju tutuveto pambuto da nei
ta irivujo eto emore ke be na erena ungota
ke hande ari pure Israel enda ta da tapa
mane avo iraesuja rate Embo ta Meni

kiti puvuresuja. 24 Ate poekari embo avo
nombora kiari jombure ari meni avo is-
apara eto nei titi jigari embo amo okosera
te amita pure embomeni amo isapa ra.
25 Avoeto atepoekari embo ta ari do ain-
gere ke aisora avo kiari jombure ari meni
ta ari ainge nombo ke aisora. Eto nei
titijigari embo ta ari amo sapura ke aisora
amo pure embomeni te tapa ari sapura ke

aisora. Ke amita be amo embomeni na
na Satan ke eora avoeto ungota ari kito

urumbitie Satan ta pure ari embomeni ke
aisora.

Ungo embomeni mane joru aisova
(Luke 12:2-7)

26 Avo eto ungo joru avojo. God ta
ke matu ahurekari tapa hirikano kesova.
27 Eto hi te kumumu ke na erena ungo iji
te da tambuta isara na aisova. 28 Eto ainge
ijie embo mane joru aisova. Embo amo

tari amburari haite ra te embo ta ahihi
tari inono aera. Rate God amo embo ta
hamo te ahihi te tapa tau amburou ari

sapura embo ta hajire umbari degi ai ta
memenga ari kiari haitera avo eto God
vahai joru evujo. 29 Eto di siripeta ta mine
amo peni mane ra heriso avo 2 toea na
ombuto umbaetera aingera rate di siripeta

vahai na sio mane enda ta beto ambu-
resuja rate amita amburari iji puvurou

ungota Mama God na aravora ijie kogurou
beasuja. 30 Eto nei amo ungota uta ta siro
tu doingere matu God na eteketo kiarira
31 Avoeto embomeni na ungota degi do
aisora avo joru avojo. Ungo nombora.
Ungo di siripeta aingeko manera.

“Nango Keriso ta tohora” ainge aisora
(Luke 12:8-9)

32 Eto embo amuna ‘Na Keriso ke be
ijie ambo ambo ere ona avo eto na amita
tohora’ ke ainge embomeni ta degi aisuja
amo embo avo naura ainge Utu ta nau
Mama ta degi aisona, 33 rate embo amuna
embomeni ta titi ta na ke be ae aisuja amo
Utu ta God ta degi embo avo naura ke
mane aisona.

Na peka umbari embo mane rate na

isoro embora
(Luke 12:51-53, 14:26-27)



Matthew 10:34

34 Na enda embo ta peka umbuto puvu-
rari hotembavojo, na peka umbari embo

mane rate isoro umbari embora. 35 Na
puvuto ere ona amo meni na ereto mamo

ga ]u]une alsu]a iae na ereto e ga jujune
alsu]a eto nei amo imi na ereto imboti
ga jujune aisuja. 36 Eto ke nau avoembo
embo ta kitoho embo be amo amita javo
vahai na aisora.

37 Eto embo amuna amita e te mamo
te osa ue na osa ae aisora amo ambotani
nau ari haite manera. Eto nei amo embo
amuna amita meni te iae osa ue na osa
ae aisuja amo ambotani nau ari haite

manera. 38 Eto embo amuna amita i atahu
umbuto na hatiresona tain ai ta haito
pambam uje ae aisuja amo ambotani nau

ari haite manera.

39 Eto embo amuna vasiri eonga ue
uje amita ta pere pambasuja amita vasiri
avo beto pambau irae aisuja. Rate embo
amuna namo avoembo amita uje tapa jene
ambu eto iresuja embo amina vasiri be
avo tambasuja.”

Ari ta mine God na ikau umbasora
(Mark 9:41)

40 “Eto ke nau ijie pahurovo embo
amuna ungo Kkito javo katitie besi tiresuja
amo na ungo ta ikari embo avoeto nau
degi ta arako aisuja eto Mama God amo
ikari embo nau avoeto amita degi ta arako
aisuja. 41 Eto God ta ke hande ari embo na
God ta degi mine umbasuja ainge nombo
God ta ke hande ari embo avoeto peketo
omena aisuja embo amite tapa God na
hande ikau umbasuja. Eto embo javotoho
avo embo na Kkito peketo omena aisuja
embo amiga tapa God ta degi hande umba-
suja. 42 Eto ke be erena amo embo amuna

nau ambotani vahai kito ambotani nau
avoeto umo jamo ikau indesuja embo amo

God na hande ikau umbasuja.”

1Eto Iesuna amita ambotani 12 ainge ke
erevi ate poekenu irae enu da nei nei da
amita engitita embomeni ate poekasi eto
God ta ke hande asi da avo toto pambuna.

John Bapataito ari embo ta ke agi art
embopo Iesu ta degi puvua
(Luke 7:18-35)

2 Eto John Bapataito ari embo tipura
ta mitie Keriso na ari tapa do do ena
avo duru ingito amita ke agi ari embo
ikenu Iesu ta degi pambuto einge eto ingia,
3 “John na embo puvuresi unu duru ikena

amo umo rete mo o embo amo ambota
puvurou avo ejo ingore,” 4 ke ainge eo

Iesu na enana ta degi ke mine einge ena,
“Eto do ere kogova eto do ere ingihova
avo pambuto John ta evujo ingoi. Ari

amo erevira: > titi vahaikari embomeni titi
hiriketei ere kogora, popora embomeni

hae ere ora, ando sapura embomeni ando
javotoho ere ua, onde susundukari em-
bomeni onde ahimbetere ere ingihora am-

burari embomeni vasiri te ere kokondikit-
era, eto hoivo embomeni ta degi duru

javotoho ke hande ere ore ingihora. ¢ Eto
na tumota ue ke be ijie embomeni na
tunga javotoho be ere ora, ainge pambuto
7 John ta evujo ingoi” ainge enu John ta
ke agi ari embomeni pambasi uo Iesu
na embomeni ta degi ke einge ena, “Eto
John ojagatambuta mitina ai ta ungo do
kesi pahave? Sasaha pisara na kajeoi
ujiji euja avo kesi pahavete? 8 Nei kiari
bo ove javotoho asuketo euja avo kesi
pahavete? Bo ainge amo King ta bande
ta pambuto kiaeteva. ? Rate evujo ingone,
amo peroveta vahai kesi pahavete? Amo
peroveta be avo pambuto kogava 10 amita

be amo erevira. Peroveta matu amina God
ta ke einge kajari mitia ‘God na amita pure

meni ta einge eria, Na nau duru hande
ari embo Kkiti ikano pambuto no pambari
degi nununga aisuja’ ke kajari ainge mitia
amo John puvuresuja amita ke ra, 11 Avo
eto ungota degi erena, embo nombo be
nombo ae pekota amo John na ena. Eto
God na tohota embomeni siriketo umbuto
titi jigari iji puvuresuja amita duru avo
John na hande uija avo eto John amo

nombokora rate embo amuna God ta titi
jigari ta torasuja embo amo John nembeto

nombo be aisuja. 12 Rate John ta ke hande
ari iji te eto puvuto eha oroho emite em-
bomeni na God ta titi jigari ta torasi uje
ue sunumbo sunumbo ue putuhore embo
sasapura na ai ta torasi embo nei mima
mama ue ere puvutuhora. 13 Eto John ta
iji kiti ta amo peroveta tapa eto Moses ta

ke pepeni amite tapa na God ta titi jigari ta
ke ere ijiaetera amo peroveta Elijah ehako
puvuresuja ainge ea 14 avoeto ungo enana
ta ke avo ke be ari haite kito John ta ari
amo Elijah ta ari inono ra ainge kiaeteva.
15 Eto ungota onde irirou kito ke erevi
ingivujo.

16 Eto embomeni eha mitera amita ari
mo do aingekore? Amo meni isasaraho na
da tambuta arumbeto boru jumbarako ere
ora nei uhoho na ereto 17 ‘Nango jimbari
ta sesena asi ue ire tivasi uje etera rate
ungo ire tivari uje ae, nei embo ambija avo
sesena ue si asl uje etera rate ungo si ari
uje ae’ ari aingeko ove 18 John puvuritaja,
eto amina indari ajirekitaja nei wine in-
dae uija avo embomeni na kito ‘Ahihi sa-
pura na toritaja avoeto ere ua’ ainge ijiera.
19 Eto Embo ta Meni puvija amina indari
te wine te tapa indiuja avoeto embomeni
na kito ‘Embo erevi kivu, amo okope
undurari embora eto jai indari embora

amina tax koro umbari embomeni amite
embo sasapura nei te nei te ga namei euja’

ainge eora rate God ta ari be avo kito ke be
aisora” ainge Iesu na ena.

Da nei nei avo Iesu ke be ae ra
(Luke 10:13-15)

20 Eto da nei nei ai ta Iesu na ari sovera
nei te nei te ena avo embomeni na kito ari
sasapura toto egerembae avoeto da amita

embomeni avo Iesu na ke ngahia na einge
ena, 21 “Oio da Chorazin te da Bethsaida
te ta embomeni ungota degi osaga pajire
be puvuresuja. Eto ari sovera nei te nei
te ungo keva avo da Tyre te Sidon te ta jo
ta ari ainge aetena amo amita embomeni
na ari sasapura matu toasi bo baiki na
kajari avo asuketo amisa na kutaetera
rate ungo na ari sasapura toari uje aera.
22 Na ungota degi ke be na erena, God
na ari siriketo hajire ikari iji te ungo na
hajire ngahia be avo kesova da Tyre te
da Sidon te da embomeni na osaga kesora
aingeko mane kesova. 23 Eto ungo da
Capernaum embomeni ungo eonga sovera
ungota na ereto God ta degi bitesi ere
ovete? Avo God na kito umbuto gosukau
Satan ta degi beasova. Eto ari sovera nei
te nei te ungota da ta uena avo da Sodom
ta aetena amo da Sodom embomeni na

kito ke be aetera avoeto mane evekaetija.
24 Avoeto God na ari sirikari iji te ungota
ari sasapura avoeto osaga peni vahai ikau
kesova eto da Sodom embomeni na isapa
kesora aingeko mane.” ainge Iesu na ena.

Nau degi ta jangu indesi have!
(Luke 10:21-22)

25 Eto iji amikote Iesu na ke be ijie God
ta degi einge ena, “Mama God, Utu te enda
te ta Bada, kiari no erevi avo ondiketei
siro peni embomeni na kiaera rate kiari
irae embomeni ta degi hirikete ere kogora
avoeto na umo jakeka erena, 26 Mama uje
no re javotohora!” 27 ainge eto embomeni
ta degi ke einge ena, “Nau Mama God na
amita pure tapa ingeni nau ta ikena. Eto

God Mamo vahai na amita Meni ta ari be
kiarira eto Meni vahai amina Mamo God
ta ari tapa kiuja eto embo Meni sirikasuja

amina pere kesora.

28 Avo eto ungo donda bouka umbari
avo eto pegogo embomeni nau degi ta
have jangu indari ikane. 29 Eto namo
ga kaju evujo eto vahaita ue ungo ate
poekane. Na ngahia ari embo mane avo
eto ungota ahihi mine umbuto sovera
aisuja 30 Eto ungotena pure vahaita ue
bouka umbuto osaga mane kesova.”

12

God ta jangu indari iji avo Iesu na ate
poekena
(Mark 2:23-28, Luke 6:1-5)
1Etoiji isapa amita ambota God ta jangu
indari iji amina Iesu te amita ambotani te
na degi amo embo ta rice pure jo ta avo
eto pahue Iesu ta ambotani na beuje unu
rice isapa poeto umbuto india. 2 Ari avo
Pharisee embomeni na kito Iesu ta degi
ta ke einge ea, “Amo God ta jangu indari
iji rate do eto no ambotani na nangota ke
pepeni poeketo pure ere ore!” ainge eo
3Tesu na ke mine einge ena, “Ungota ohihi
David na ari ainge nombo ena avo ungo
ke eteketo kiaere? Iji vahai amina amite
amita embomeni te na beuje unu indari

nei tambae 4 eto God ta bande ta toreto
bread matu God ta degi hande ikari avo

umbuto india. Eto bread amo ke pepeni
avo eto Priests na pere indiora rate beuje

avo eto bread umbuto india. > Eto nei
amo Moses ta ke pepeni kajari ai ta ke

vahai mitia avo Priests na temple jo ta
God ta jangu indari iji te pure eora amo
ke pepeni poekeora rate amo enana ta
pure avo eto eora avo eto amita sapura
irae. 6 Na ungota degi erena, Temple ta
ari avo ari eha nau degi ta eto puvuja

amina nembitia 7 amita be amo God ta
ke ta einge kajarira. ‘Amo ungota o teto

heveto pene ikari mane rate jo ari avo
uje ere ona.’” ainge God na eria eto ke
emita be kiaeteva amo ungo na ari sapura
ae embomeni erevi avo mane pehumba

aeteva 8 ke be amo Embo ta Meni amo
God ta jangu indari iji amita simba ari

embora.” ainge Iesu na ate poekena.

Ingeni meni amburari embo avo Iesu na
enu ingeni javotoho ena
(Mark 3:1-6, Luke 6:6-11)
9Eto Iesuna degi avo toto God ta pari ari
bande ta torena. 10 Eto ai ta embo ingeni

meni-amburari mitina avo eto embomeni
na Iesu koto ta pehumba asi pambuto

einge eto ingia, “Eto embo na God ta
jangu indari iji te embo au kondasuja amo
nangota ke pepeni poekaute?” ke ainge
eo, 11 Jesu na ke mine einge ena, “Eto
ungo embo vahai ta o sheep na hoto tu be
ta beasuja amo o mamo na beto ohikau
bitoute? aisuja, 12 eto o sheep ta mine amo
embo ta mine ainge mane, isapara, avo eto
embo na God ta jangu indari iji te embo
nei hondate aisuja amina ungotenau ke
pepeni mane poekasuja” ke ainge Iesu
na embomeni ta degi ijie 13 ingeni meni-
amburari embo ta degi ke einge ena, “No
ingeni jujuruke” ainge enu ingeni juju-
rukenu ingeni nei javotoho amiga inono

ena. 14 Ari avo Pharisee embomeni na kito
tumo eto degi amo toto pambuto naingeto

Iesu taro amburesuja avo itiketo ke kasea.

Iesu amo God ta ke agi ari Menira

15 Eto Pharisee embomeni na Iesu taro
amburoja ke kasea avo Kkito degi avo
toto pahunu embomeni isapamane ambo
ambo ue pambua. Eto ambure embomeni
avo Iesu na kito enu kokondekeo 16 tapa
do ena avo ke hande eore amita javo peni
euja taekena. 17 Eto ke ainge ena amita

be amo God na peroveta Isaiah ta degi
ke einge enu kajena avo puvuroja ena,
18 “Nau pure ari meni siriketo umbena

amo erevira. Na embo erevi osa ere ona
eto amita ari tapa kogue tunga javotoho

ere ona. Na amita degi Ahihi nau ikano
beto torau embo tapa ta ari siriketo ha-
jire ikasona amita duru avo enda tapa ta
hande aisuja. 19 Eto amina gagaha eto
boru jumbari ke mane aisuja. Eto da
tambuta heteto ke isara na mane aisuja.

20 Rate amina ivo ambu embomenij orero
orero eto simba ue hondate ara uje eora

embomeni avo jo au pure ngahia au irae
au ari jajavotoho pere hetasuja. 21 Eto
enda tapa na nau pure ari meni kogue
ari javotoho puvuresuja avo hotembitie
tunga javotoho aisora.” ainge enu Per-
oveta Isaiah na kajena.

Satan ta sovera avo Iesu ta sovera na
nembena
(Mark 3:20-30, Luke 11:14-23)

22 Eto embo vahai ahihi sapura na torari
avo eto pe vahaikari eto titi vahaikari
avo embo na Iesu ta degi umbuto puvuo
Iesu na enu titi te pe te hirikenu kogue

ke ena. 23 Eto Iesu ta ari avo embomeni
na kito mani mini ue ke einge mine ara

ea. “Embo emo ungotenau hondate ari
embo David ta Meni eha puveite?” 24 Eto
Pharisee embo na ke avo ingito tumo ue
ke mine einge ea, “Ahihi sasapura ta titi
jigari javo Beelzebul amina sovera embo
emita degi ikitioi amina ahihi sasapura
kurumbeuja.” ke ainge eo 25 Iesu na
enana ta jo kito ke einge ena. “Ungo

do ere hotembiteve? Eto enda vahai
na ereto kateketo eonga bita eto isoro

aisora enda amo ivo ambu eto iji koso
mane iresuja. Eto da retemo javo vahai
na kateketo isoro aisora amo sapura be
eto irae aisuja, 26 eto ainge nombo Satan
ta pure ari embomeni na ungo oenga
kateketo eonga bita eto isoro aetera amo

matu irae aetera. 27 Eto na ahihi sasa-
pura Beelzebul ta sovera na kurumbari

ke ereva rate ungota ambotani na ahihi
sasapura kurumbeora amo sovera amuta
na ere ore? Eto ungota ambotani na ahihi
sasapura kurumbeora avoeto enana na
ungota ari avo matu siriketo kito sapura

ke erera. 28 Amo Beelzebul ta sovera na
ae rate God ta Ahihi na sovera ikitioi ahihi
sasapura kurumbeona. Eto ari nau avo

kogue God ta titi jigari iji ungota degi
puvija avo ke be evujo. 29 Eto nei amo
embo na buvure embo ta bande pejeto kiti
andiresuja kito amita bande pejeto donda
pegene aisuja. Kiti andirae amo mane
pegene aisuja. 30 Eto ke be amo embo
amuna namoga kajuae aisuja amo nau
kitoho aisuja eto nei o togo jigari embo
namoga pure aisora rate namoga pure
ae embomeni amo kitoho eto o ujekari
embomeni pere ra. 31 Avo eto ungota degi
erena embo na ari sapura tapa do aisuja
pe na eto ari na amo God na hotembeto
toari haitera, rate embo amuna God ta
Ahihi Otohu ta degi ke sapura aisuja. Ungo

na ere ova avo God na mane hotembeto
toasuja. 32 Eto embo amuna Embo ta

Meni ta degi ke sapura aisuja amo God na

hotembeto toari haite ra. Rate embo na
Ahihi Otohu ta degi ke sapura do aisuja

ke avo God na matu te eha te eto ambota
mane hotembeto toasuja.

I be javotoho te sapura te
(Luke 6:43-45)

33 Eto i javotoho amita be amo javo-
tohora eto i sapura ta be amo sapurara.
Eto 1 javotoho retemo sapura re amo i be
na kito teka eora. 34 Ungo o koso o ta
meni undira, ungo embomeni sasapura
avo eto ke javotoho ari inono ae ra. Eto
jo enetasuja amo pe ta puvuresuja. 35 Eto
embo javotoho na ke hande asi jo ta jom-
bure aisuja amo javotoho tambuto hande
ikasuja, rate embo sapura na ke hande aisi
jo ta jombure aisuja amo ke sapura pere
tambuto hande aisuja. 36 Eto ungota degi
erena God na embo ta ari sirikasuja iji te
embo na enda ta mitie ke sapura vahai
do ijija avo mane teto hatiresuja rate tapa
harikari perekari aisuja. 37 Eto ke do ere
ovova amina God na ungo siriketo ungo
embo javotoho retemo sapura ke aisuja.”

Pharisee embomeni Iesu na ari vahai
God ta sovera umbuto aja penunu ea

(Mark 8:11-12, Luke 11:29-32)
38 Eto ke pepeni ate poekari embopo te

Pharisee embomeni nei uhoho na ereto
ke einge ea, “Ate poekari embo, God ta

